
Сатабыл тахсыылаах технологиятын тутула 

 «Сатабыл» диэн тыл өйдөбүлүн быһаарарга «оҥоруу, үөскэтии, иҥэрии, тэрийии» диэн тыллары наардаан туһаныы болҕомтону тардар. Бу тыллар дьайыыны таһаарар ис хоһоонноохтор. Ол эбэтэр оҕоҕо баар сайдыахтааҕын, тиийэ илигэ тиийиэхтээҕин дьайар туохтуурдар нөҥүө тэрийэн, оҥорон, үөскэтэн иҥэриэхтээхпит. 
Сатабыл сүрүн сыала – киһиэхэ бэйэтин сайдар суолун тобулларыы. Соруктара: 

1. Дьарыкка дьайыылар араастарын баар оҥоруу

  
2. Сатабыллар араастарын үөскэтии


3. Сатабыллары көрүҥнэринэн наардаан, үөрүйэххэ кубулутан иҥэрии


4. Сатабыл чэпчэки көрүҥнэриттэн саҕалаан уустугурдан сайыннарыы

Сатабылы үѳскэтии – киһи бэйэтэ баҕаран туран бэйэтигэр наадалааҕын ылынарыгар көмөлөһүү буолар. Үөрэхтээһиӊӊэ сатабыл ис хоһоонун арыйыыга дьарыктааһын сүрүн миэстэни ылар. Дьарыктанааччы сатабыллары үөскэтэн үрдүк таһымҥа тахсыыта кини туох тѳрүттээҕиттэн, иитиллиитин таһымыттан олус тутулуктаах. Онтон сатабылы үѳскэтэн иҥэрии кыттыһар эҥэрдэр үөрэхтээһини тэрийиилэриттэн, туттар ньымаларын наардааһыннарыттан уонна ирдээһиннэриттэн тутулуктанар. Хас биирдии киһи өйө-санаата, үлэ арааһын толорор сатабыллара тулалыыр эйгэтин кытта дьүөрэлээн сайдарынан сибээстээн,  хардарыта өйдөһүү,  кыттыһыы, толорсуу, байытыһыы барыахтаах.

Ситиһиини хааччыйар ирдэбиллэр:

· Дьарыктанааччы баҕа санаата хайдаҕын кэтээн көрөн, туохха тыыппалааҕынан сирдэтэн иитиини сүрүннээн биэрии  

· Дьарыктанааччы - бэйэтэ, дьарыктааччы - төрөппүт, аймах, социум, үөрэхтээһин тэрилтэтэ - дьарык ыытыллар усулуобуйатын тэрийиигэ кыттыһыыларыттан, хааччыйыыларыттан уонна биир сомоҕо сыалы-соругу туруорууларыттан ситиһии түмүгэ үөскээн тахсар. 

· Сатабыл тахсыылаах технологиятын дьарык көрүҥнэринэн ырытан, наардаан тус сыаллаах  оҥкуллары таҥыы, оҥоруу.

· Дьарыктанааччы тыыппаларын учуоттаан, дьарык нөҥүө сатабылы үөскэтэн, иҥэрэн  сайыннарыы. 

· Дьарыктанааччы ис кыаҕын иитиллиитин билинэн, тус бэйэтин сайдыытын суолун булунарыгар көмөлөһүү. 

 Саҥа төрүөх төрөппүтүн батыһа сылдьан барыны бары сатыыр буолуутугар  үөрэтии түҥ былыр үйэҕэ саҕаламмыт. Ол эрээри, үөрэтиигэ сыһыаннаах атын бэлиэлэри туттан үөрэтии киирбитин кэннэ, уонна кини күүһүрэн истэҕин аайы, умнууга барбыта. Иьитиннэрэн уонна суруйтаран үөрэтии түмүктэрин, ситиһиилэрин билиҥҥи киһи сайдыытын таһымыттан көрөбүт. Үгүс киһи оҥорон таһаарыылаах үлэҕэ сатабыла, дьоҕура ситэ сайдыбатаҕыттан кэккэ ыараҕаттары көрсөр уонна олоххо тардыһыыта мөлтүүр. Киһи киһитийэр хаачыстыбалара бэйэтин бэйэтэ сайыннарынар тугэнигэр эрэ олоҕуран иитиллэрин уонна көлүөнэттэн көлүөнэҕэ дьарык нөҥүө сатабыла сайдан иҥэриннэҕинэ удьуордуурун туоһулаата. 


Кэлин наука сайдан киһи этин-сиинин уратыларын чинчийии, үөрэтии түмүгэр үөрэх үлэтин тутула ситэтэ суох өрүттэрэ дакаастаннылар. Кинилэри туоратарга саҥа үөрэхтээһин стандарта үлэҕэ киирэн эрэр. Бу үөрэхтээһин саҥа ньымата Сатабыл тахсыылаах технологиятын ньыматын кытта дьүөрэлэһэр. Оҕону үөрэхтээһининэн сайыннарыы сүрүн уратыта – оҕону бэйэтэ толорор үлэтинэн сайыннарыыга туһуланар эбит диэн өйдөбүл үөскээтэ. Олоххо наадалаах табыгастаах ньымалары баҕа санаа, кэрэхсээһин нөҥүө тыыппалары сайыннаран өйгө-санааҕа, эккэ-сииҥҥэ иҥэрии дьарык уопсай тутулуттан тутулуктанар. Дьарыктар сатабыллары баһылыырга туһуланаллар, ол эбэтэр оҕо бэйэтэ үөрэҕи ылынарыгар сирдээн, салайан биэрээһин буолар. 


Хас биирдии дэгиттэр сатабыл сайдыыта сүрүннүүр ньымалар бөлөхтөрүн дьайыыларыттан тутулуктаах. Айылҕа сокуонунан туох барыта бэйэ бэйэлэринэн кытта кыттыһан, толорсон, байытыһан биэрэллэригэр олохсуйар. Ол курдук сатабыллары бөлөхтөөһүнү Штейнберг В.Э. элбэх хайысхалаах көрүүтүгэр киллэрэн түмэн туруоран көрдүбүт. Сатабыл тахсыылаах технологиятыгар туттуллар сатабыллары дидактическай түһүмэхтэр (единицалар) курдук туһанан дьайар аналы үөскэтэн уопсай быһаарар туруктарга арааран бөлөхтөргө түмтүбүт:

1. Сатабыл сайдар ситимэ – баҕарабын, көрдүүбүн, булабын, чинчийэбин, туттабын, туһанабын, айабын

2. Тулалыыр эйгэҕэ сыстыы – дьиктиргээһин, кэрэхсээһин, сайдыы туһугар кыһалҕаланыы, быһаарсыы, үөрэтии, ис хоһоонун кытта билсиһии, дьарыктаныы, санаа атастаһыы, бодоруһуу, сайдыы оҥкулларын оҥоруу

3. Быстахха уонна киэҥ эйгэҕэ туттуллар сатабыллар – билсиһии, көрдөөһүн, быһаарыы, бырайыактааһын (дьайыылары былааннааһын), булуу, өйгө хатааһын, толоруу, чиҥэтии, туһаныы, баһылааһын, чопчулааһын, быһаарыы

4. Айар үлэ көрдөрүүлэрэ – бэйэ таһымынан оҥоруу, дьарыктааччы көмөтүнэн оҥоруу, төрөппүт көмөтүнэн оҥоруу, кумааҕыга тиһиллибит билиини, иһитиннэриилэри туһаныы, ньыма матырыйаалларын туһаныы, оҥоһуллубут матырыйаалы туһаныы, үлэ түмүгүн оскуола, улуус, регион таһымыгар таһаарыы, федеральнай таһымҥа тахсыы 

5. Бэйэ ис кыаҕын сайыннарар өрүттэр – уһулуччу суолталаах тыыппаны (дьоҕуру, талааны)  булунуу,  бэрээдэктэнии, тэринии, сайыннарыныы, бэйэ туругун ылыныы, бэйэ сайдыытын таһымын өйдөөһүн, итэҕэстэри туоратыы, бэйэ билиитин таһымын өйдөөһүн, чуҥнаныы, ииттинии, дьулуьуу, наадыйыыны быһаарыныы, итэҕэстэри ыйыныы, бэйэ сайдыытын ырыҥалааһын, бэрэбиэркэлэнии

6. Киһи майгытын-сигилитин чочуйар өрүттэр – болҕомтолонуу, дьүккүөрдээнии, тулуурданыы, дьулуһуу, кичэллээх буолуу, толоругас буолуу, сиэрдээх буолуу, сатамньылаах буолуу, эрэли үөскэтии, дьарыктаныы, көхтөөх буолуу, умсугуйуу, эйэҕэс буолуу, аламаҕай буолуу (аһыныгас), итэҕэли үөскэтии

7. Сатабыл сайдыытын көрдөрөр түгэннэр – көрдөрүүнү өйдөөһүн, бэйэ билэринэн өйдөөһүнэ, тобулуу, өйгө хатааһын, өйгө санаа сайдыыта, толкуйдаах буолуу, ньыманы булуу, кыаҕы үөскэтии, мындырдааһын, дьоҕурдаах буолуу, айыы-дьүһүйүү, идэлэнии

8. Түмүллүбүт киэҥ хайысхалаах дэгиттэр ньымалар бөлөхтөрө - төрүөттээн ылыныы, суоттаныы, чопчулааһын, үөрэхтэнии (билиилээх буолуу), кыаҕырыы, киириилээх-тахсыылаах буолуу, тэринии, сомоҕолоһуу, билинэн өйдөөһүн, чинчийии, суоттанан дьаһаныы, кэтээн көрүү, утумнааһын, айан оҥорон таһаарыы, биир идэлээхтэри эбэтэр биир интэриэстээхтэри кытта бөлөхтөһүү

Сатабыл сайдар ситимэ – баҕарабын, көрдүүбүн, булабын, чинчийэбин, туттабын, туһанабын, айабын – дэгиттэр сатабыллартан турар. Кинилэр үөрэхтээһин бары араҥатыгар, үөрэҕи ылыныы бары үлэтин көрүҥнэригэр эҥкилэ суох сылдьаллар. Ону таһынан үөрэх биир предметигэр сайдыбыттара атын предметтэргэ барытыгар туһалыыр кыахтаахтар. Хас биирдии сатабыл ураты аналынан оҕону дэгиттэр кыахтыыр. Ситимнэһэн атын дьайар аналлаах сатабыллар дидактическай түһүмэхтэригэр эргийэн кэлэн киирсэн биэрэн иһэллэринэн, толорсон, байытыһан саҥаттан саҥа таһымҥа оҕо тахсарыгар сирдьит буолаллар. Киһи ис кыаҕын иитиллиитэ билии арааһын өйүгэр тутуутуттан эрэ буолбакка, кини дьайар аналлаах сатабыллар көмөлөрүнэн эккэ-сииҥҥэ иҥиититтэн тутулуктанарын чинчийэн, быһаарсан билэммит кэккэ соруктары туруорабыт:

· Оҕо сайдыытыгар баҕа санаатын учуоттааһын

· Оҕо олоҕун устата бигэ туруктаах буолуутугар сатабыллары баһылыыр усулуобуйатын тэрийии

· Оҕону үөрэхтээһин араас хайысхатынан кыра сааһыттан хабан дьарыктааһын

· Оҕо дьоҕурун, тыыппатын хайысхатын кэтээн көрөн быһаарыы, сайыннарыы

· Оҕо ис кыаҕын иитиллиитигэр көмөлөһүү

· Оҕо ис кыаҕын иитиллиититтэн хайысхаланан идэни таларыгар сүбэлэһии, көмөлөьүү

· Оҕо талбыт идэтин хайысхатыгар эрэллээх буолуутун олоҕурдуу 

Хас биирдии оҕо үөрэхтээһин сүрүн оҥкулларын ситиһиилээхтик аастаҕына бэйэ бодотун көрүнэн, тардынан олоҕор дьоҕурун сайдыытынан салайтаран, бөҕө туруктаах бэйэтин бэйэтэ ииттинэр суолга тахсыахтаах. Маныаха туһалаахтык аттарыллан туруоруллубут сатабыллар бөлөхтөрө сабыдыалы оҥоруохтаахтар. Сатабыл тахсыылаах технологията оҕо-дьарыктанааччы дьайар аналын сайыннарыыга күүһүн-күдэҕин түмэр анналлаах. Сайдыбыт, олоҕурбут сатабыл – оҕо  өйдүүр уонна туттар дьоҕура, дьарыга айар талаанын ситиьиилээх буолуутун олоҕун устата хааччыйар, хаҥатыьар суолталаах.

